
Am höje Lonner una dra,

wa d'Wasserfäll tüe spritze
u wan de wüeschte Felse nah
tüe d Gemschi umha flitze,

im Ustig albe ghörsches chrache,

we warmi Lüft tüe n gah,
de chascht va witem lache,
doch gang dem Lonner ja nät znah!

Im Summer chascht mengs Blüemli finde
u Chrütli fin u zart,
da chachst es härzigs Meiji binde
i Farbe froh un aller Art.

Der Wasserfall tuet toese,

är singt es liebligs Lied,
i tue n es Schützi lose

är singt es Hiimatlied.

Da si n o wüeschti Gfahre,
ma chas va witem gseh,

doch in all däne Jahre:
Walt Gott bim junge Veh!

